
UKA 2026/297 

13/10-2026 

Vivian Motzfeldt 

Inatsisartut Suleriaasianni § 33 naapertorlugu aalajangiiffigisassatut siunnersuut matumuuna 

saqqummiuppara: Naalakkersuisut nuna tamakkerlugu illoqarfinni nunaqarfinnilu tamani 

namminersorlutik inuussutissarsiortut pisortallu sulisoqarneranni piginnaasatigut pisariaqartitat 

pillugit arlaannaanulluunniit attuumassuteqanngitsumik misissueqqissaarnisamik 

peqquneqarnissaannik Inatsisartut aalajangiiffigisassaattut siunnersuut. Misissueqqissaarnerup 

suliffeqarfiit piginnaasanik pisariaqartitaat qulaajassavai kiisalu nunatsinni ilinniarfiit 

ilinniakkanik pikkorissarnermillu neqeroorutaasa naleqqussarneqarnissaannut 

salliutinneqarnissaannullu tunngavissiissalluni. Misissueqqissaarneq kingusinnerpaamik UPA 

2028-imi Inatsisartunut saqqummiunneqassaaq. 

(Inatsisartunut ilaasortaq Nivi Heilmann Efraimsen, Demokraatit) (Siullermeerneqarnera)  

Inatsisartunut ilaasortap (Nivi Heilmann Efraimsennip Inuit Ataqatigiit) Siunnersuutaannut qujalluta 

imaattumik oqaaseqarfigissavarput.  

Siunnersuuteqartup inuiaqatigiit ineriartortitaaneranut innuttaasut pisortani namminersortuniluunniit 

sulisut piginnaasaasa nunatta ineriartortitaaneranut pisariaqartitaannut matussusiinerusumik 

naammassisassanut naapertuuttuarnissaat siunertaralugu misissuisitsisoqassasoq. 

 Siunnersuuteqartoq paasilluarparput inuiaqatigiit ineriartornerannut piginnaasat pisariaqartinneqartut 

piginnaasallu pigineqartut imminnut naapertuuttuarnissaat, taamaattorli aamma Naalakkersuisut 

akissuteqaataani kisitsisit misissueqqissaarnerillu pigineqareersut oqaatigineqarpoq, soorluttaaq aamma 

Naalakkersuisut akissuteqaataanni suliat ingerlareersut qaqinneqartut:  

Suliffeqarnermut periusissiaq 2026-2035  

Ilinniartitaanermut periusissiaq 2024-2030  

Attassiinnarnissamut ineriartortitsinermullu pilersaarut 

Taamaattorli Naalakkersuisut allannguutissatut siunnersuuteqarput, tassa suliat ingerlareersut avataatigut 

misissueqqissaarnernik pisariaqartitsineq piussappat tamanna aamma naammassineqarumaartoq. 

Taamak oqaaseqarluta Naalakkersuisut allannguutissatut siunnersuutaat taperserparput 

ataatsimiitsitaliamullu susassaqartumut ingerlateqqillugu Suliat ingerlareersut tunngavigalugit 

siunnersuuteqartup siunnerfigisaannut naleqqussakkamik sulianut ingerlanneqareersunut 

akuliutsinneqarnissaa siunertaralugu ataatsimiitsitaliamut ingerlteqqinneqassasoq 

innersuussutigaarput. 

 


